
	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Хүмүүн төрөлхтний түүхэнд төрсөн дорно өрнийн их зураачдын туурвилд эротик буюу секс сэдэвтэй бүтээлүүд асар их байдаг боловч хүмүүс тэр бүхнийг адил тэгш ойлгож үзэх боломж үгүй нь харамсалтай. Эртний соёлт Нангиадууд салхин сарны явдал үүсгэн буй дүрслэлт зураг, баримал, шаазан эдлэлүүдийг бүтээж ирсэн нь эрт дээр үеэс уламжлалтай юм.

	Хуучин цагт Хятадууд охидоо хадамд гарахад нь тийм сэдэвт баримлыг шинээр бүтээлгэж бэлэглэдэг ёс байсан гэдэг. Хэдэн жилийн өмнө Шанхай хотын нэгэн профессор бүхий л насаараа цуглуулсан эротик сэдэвт дүрслэх урлагийн бүтээлүүдээ Тайванд гаргаж улмаар баруун Европоор үзэсгэлэнгээ дэлгэж ихээхэн ашиг олж нэрд гарсан байна.

	Энэтхэг оронд үүлэн борооны явдал үүсгэн буй сэдэвт уран баримлын чимэглэлтэй бүхэл бүтэн уран барилга ч бий. Мөн ийм сэдэвт номын уран тансаг зургуудыг маш ихээр бүтээснээрээ дэлхийд алдартай. Энэ сэдэвт зургуудыг хаад дээдсийн урлаг хэмээн ихэд дээдлэн харц ардуудаас нууцалж байв.

	Японы их зураачдаас энэ сэдвээр бүтээл туурвин үлдээгээгүй хүнийг олно гэдэг бэрх. XVIII зууны их зураач Утаморагийн эротик зургуудыг үзсэн соёлт хүмүүс түүний баатруудын уян зөөлөн хөдөлгөөн, уяралт цайлган сэтгэлийн хөдлөл уран гансаг зураасыг нь шагшин гайхдаг буюу. Америкийн индиан, Африк Номхон далайн олон мянган арлын уугуул иргэд эрт цагаас эр бэлгэ, аварга том мээмтэй эмэгтэй хүний баримлуудыг мод чулуу, хүрлээр үйлдэж онголж тахиж шүтсээр ирсэн дурсгалууд их байдаг.

	Өрнө дахины эртний соёлт Грек, Ромын урлагт үүлэн борооны явдал үүсгэн буй сэдвээр бүтээгдсэн зураг ваар сав, уран баримлын дурсгал их бий. ХҮН зууны Фламандрын их зураач Рембрант Ван Рейн XIX зууны Францын их зураач Г. Курьбе, их барималч О. Роден, Английн сод зураач О. Бердслей, Австрийн их зураач Г. Климт нарын бүтээлүүд дотор хошин наргиа аястай хөнгөн эротик дүрслэлт зураг, баримлууд арвин их буй.

	Урлагт сэтгэлтэй, боловсрол өндөр, соёлт хүмүүсийн сэтгэл, таашаалаар үе дамжуулан хадгалж ирсэн энэхүү өвөрмөц сэдэвтэй бүтээлүүд эдүгээ хүмүүн төрөлхтний оюун сэтгэлгээний хосгүй дурсгал болон мөнхөрч, далд нууцлаг боловч этгээд сонин, ховорхон тэдгээр зураг баримлууд үе үеийн үзэгчдэд амьдралын баяр баясгалан, итгэл бахархлыг төрүүлсээр иржээ.

	Манайд эротик сэдэвт бүтээлүүд байх боловч цаг үеийн шалтгаанаар нийтэд өргөн дэлгэр дэлгэгдэж байгаагүй нь манай монголчуудын угаас бүрэг, ичимхий зантай холбоотой буй. Ичимхий бүрэг зан гэдэг өрөвдөлтэй, өөртөө итгэлгүй хүмүүсийн зан буй. Тиймээс ч энэ сэдвээр дагнасан утга зохиол, дүрслэх урлагийн судалгааны өгүүлэл, ном хэвлэгдэж байсан нь ер үгүй юм. Харин сүүлийн үед зарим судлаачид секс судлалын тухай хэд хэдэн бүтээл, орчуулга гаргасан нь сайшаалтай.

	Харин гадаадын ном, сэтгүүлд монгол эротик зургууд хэдэнтээ хэвлэгдэн гарсан байна. Мөн монголын зураачдын энэ сэдвээр зурсан зураг бүтээл сонирхон цуглуулдаг Голланд иргэн байдаг гэвэл манайханд сонин санагдаж болох юм.

	Юм бүхнийг тал бүрээс нь үзэж, мөн чанар учир зүйг нь ухаарч мэдэхийг хүсэх болсон энэ цаг үеийн хүмүүст энэхүү номд орсон зургууд амьдралын баяр баясгалан цэнгэл жаргалын мэдрэмж, таашаал, ухаарлыг хайрлах болов уу хэмээн сэтгэмүй би. Эрдэнэт хүмүүний баясал жаргалыг эдлэх хийгээд амар сайн явах нь бүгд санааных бөлгөө. Санаа сайн бол заяа сайн гэх. Ерөөлөөр болтугай.

	Зохиогч

	 

	
ЭНЭХҮҮ НОМЫН УЧИР

	Гэрэлт хорвоод хүмүүн болж төрсний нэгэн их хунь хишгийг хүн бүр адил тэгш хүртдэгийн учир “Секс” гэдэг үгнээс жийрхэж цэрвэх явдал үгүй билээ. Гагцхүү манай монголчуудын “үүлэн борооны явдал”, “загас наадуулах цэнгэл”, салхин сарны явдал” хэмээн эрхэмсэг үгээр илэрхийлдэг “сексийн” соёл, учир холбогдлыг хэрхэн ухамсарлахаас түүнийг хүлээн авах, ойлгох шалтгаалах буюу.

	Энэхүү номыг зөвхөн орчлон ертөнцийн учир зүйг ухаж ойлгох чадвар бүхий насанд хүрэгчдэд зориулсан гэдгийг өгүүлэхийн ялдамд нэн эртний болоод дундад, XX зууны эхэн үеийн монголчуудын сексийн соёлыг дэлхийн сонорт хүргэх нэгэн үзүүрт сэтгэлийг барьсан анхны бүтээл болох тул мэргэн уншигчид өөр өөрсдийн гэгээн оюундаа тунгаан үнэн зөвөөр ойлгоно гэдэгт итгэмүй.

	 

	
МОНГОЛ ЭРОС БУЮУ ҮҮЛЭН БОРООНЫ ЯВДАЛ

	Нэгэн биеийн дутууг нөгөө бие нөхөн гүйцээхийг эр эмийн цэнгэл жаргал хэмээн Монголчууд өнө эртнээс ам дамжуулан ярилцаж бичиглэж ирсэн түүхтэй юм. Хүн гэдэг амьтан сэтгэж бодож, бүтээх туурвихын жаргалыг эдэлж чаддагаараа бусад адгууснаас ялгаатай. Хүн гэдэг амьтны бас нэгэн диваажин нь хайр сэтгэл буюу. Жинхэнэ хүнлэг ариун нигүүлсэхүй хайрын тулганы гурван чулуу нь:

	 

	— Сэтгэлийн жаргал 

	— Биеийн жаргал

	— Ухааны буюу ханийн жаргал болой.

	 

	— Сэтгэлийн жаргал нь хайрлаж дурласан хүнээ нүдээр харан жаргах, түүнийхээ ялдам хонгор үг яриа, дуу авиаг чихээр чагнан жаргах, бичсэн зурсан туурвисан бүхнээр бахархах, алсад суугаа сэтгэлт хүнээ хүсэн мөрөөдөж гэгээн өдөр цээжиндээ, шөнө харанхуй зүүдэндээ үзэж санаж сэрэхийг хэлнэм бус уу.

	— Биеийн жаргал нь сэтгэлт эр эм хосууд мэдрэхүйн таван тансгийг эдлэн, хоёр бие нэгэн бие болж, бие сэтгэлийнхээ дутууг нөхөн гүйцээхийг хэдэх буюу. Энэхүү жаргалд хэл ам бурмын амтыг шимтэн соёрхож, мэлмийгээр харан таалахуй, чих сонсож жиргэхүй, дөрвөн мөч хийгээд бүхий л бие эрхтэн уусан жаргахуйн жаргал эдлүүлнэм билээ. Хайртай хоёр хүмүүн биеийн жаргал эдлэхүй тэрхэн мөч бүхэнд уураг тархи ухаан мэдрэл маань хүмүүн болж төрсний сансар диваажинд хүрч, бие болон оюуны их цэнэг эрчим хүчний сэлбэн авдаг буюу.

	Биеийн жаргалаас үрийн жаргалын үүд нээгдэж эцэг эхийн рашаан дуслаас үүдсэн нэгэн шинэ хүн дахин төрөхийн үндэс болмуй. Хайр сэтгэлийн нэгэн оргил нь ханийн заяа буй. Энэхүү хорвоод хүмүүн болж төрсний нэгэн их хувь хишгийг хүн бүр эрх тэгш хүртдэг тул өнөөгийн улс түмэнд түгээмэл хэрэглэгдэх болсон “секс” гэдэг үгнээс жийрхэж цэрвэх явдал үгүй мэт.

	Сэтгэлийн жаргал, биеийн жаргал нь ханийн заяаг түшнэ. Энэ хорвоод хүмүүн болж төрсний нэгэн их утга учир нь эр эм хоёр бие нэгэн сэтгэл, нэгэн сонирхол зорилготой болж, өрх гэр, аж амьдралаа зохион эхнэр нөхөр болж жаргах зовохыг хамтатгах болой.

	Сэтгэлийн жаргал, ханийн жаргал хоёрыг нэгэн диваажинд хүргэх оньсон түлхүүр нь “хурьцахуйн соёл” хэмээх биеийн жаргал буй.

	Монголчууд шиг морин дэл дээр өсөж, аав ээж, эхнэр нөхөр үр хүүхэд бүгд нэгэн өрх гэрт аж төрж, унтаж амардаг хүмүүст юун “секс” байх билээ гэж бодмоор. Гэтэл нүүдэлчин монголчуудын сексийн соёл нэн эртнээс өөрийн гэсэн өвөрмөц уламжлалтай ажгуу. Монгол бүсгүйчүүдийн сэтгэлд дотно ялдам хонгор инээмсэглэл, эх нутгийн нар салхи шингэсэн энхрий зөөлөн биеийнх нь үнэр харь хол хүний газраас ч хайрт хүндээ мэдрэгддэг. Манай ард түмэн ураг болох эхнэр нөхөр хийгээд эр эмийн үйл хийхийн урьд удам судраа мэдэх, жил мэнгэ, төөрөг заяа, ивээл харш ямар болохыг нарийн тодорхой шинжиж мэддэг ариун ёстой бөлгөө...

	Бүр тодруулбал хуучин чулуун зэвсгийн үе буюу 700 мянган жилийн тэртээд Монгол нутагт хүн оршин амьдарч байсан тухай сая төсөр Монгол, Америк, Оросын эрдэмтдийн нээлт баталсан бол одоогоор лавтайяа 15-40 мянган жилийн тэртээд монгол нутаг дээр амьдарч байсан хүмүүн сүрэг өөрсдийн бие, сэтгэлийн жаргал цэнгэлийг хад чулуун дээр зурж сийлэн үлдээсэн нь сонирхол татах ажгуу. Энэ нь тухайн үеийнхний саналгат ертөнц хийгээд оюун сэтгэлгээний нь тусгал болно. Чухам тэр үес, монголжин хүмүүс адуу малыг гэрийн тэжээмэл болгож, ан ав хийж байсан тухай чулуун номын сүг зураг асар их бий. Тэр бүхнийг ашиглаж, ургуулан бодохуй доор монголчууд “секс”ийг хэд хэдэн янзаар илэрхийлж байсан нь харагддаг.

	— Адгуусан амьтны секс

	— Хүмүүс ан гөрөө хийж амьдрахын төлөө тэмцэж байсан буурал эртнээс янгир, буга, согоо зэргийг агнах үедээ тэдний үржин төлжих орооны онцлогийг өвөрмөц “секс” гэсэн утгаар ойлгож зураглан үлдээсэн нь маш олон бий. Адгуусан амьтны “секс” нь хэдийгээр хүмүүнийхээс эрс тэс өөр боловч оюун ухаант хүний сэрэл мэдрэхүйг хөдөлгөх адил төстэй зүйлс байдаг учраас “адгуусан сексийн” цаана хүний амьдралын “бал бурам” нуугдаж байгааг зориуд далд, ёгт утгаар цохон тэмдэглэх маягаар хад чулуунд зураглаж байсан нь тодорхой. Иймээс адуу мал, янгир гөрөөсний эр бэлгийн сүвийг ихэд товойлгон үзүүлдэг байжээ. Түүгээр ч үл барам эр эм адгуусан амьтад хэрхэн хоёр биед нөхцөн “жаргадгийг” тун уранаар илэрхийлсэн байдаг.

	Монгол сексийн өвөг түүхийн дурсгалыг ийнхүү “адгуусан секстэй” холбох нь “хүмүүний сексийн” урьтал гэж үзэх үндэстэй. Харин “хүмүүний сексийг” хад чулуунд дүрслэн үлдээсэн нь түүнээс нэлээд хожуу үеийнх байж болох талтай. Өөрөөр хэлбэл хүмүүс сүргээр аж төрөн амьдарч байсан үеэ өнгөрөөж эхийн эрхт ёсонд шилжихээс эхлэн хадны сүг зурагт “хүмүүн секс” дүрслэн зурах болсон биз ээ. Энэ үеийн зурагт эрэгтэй эмэгтэй, жирэмсэн хүмүүсийн \эхийн эрхт үе\ өвөрмөц онцлог үр хөврөл явагдаж буйг тун оновчтой дүрсэлдэг тогтсон тиг сургуультай болж байсан нь илэрхий. Монгол нутгаас энэ мэт сэдэвтэй хадны зургууд их байх боловч ялангуяа Баянхонгор аймгийн Баянлиг, Баянговь сум болон Архангай аймгийн чулуут голын орчимд байх хад чулуугаар бүр ч олон буй. Тэндээс Баянлигийн хадны зураг гэж алдаршсан Бичигтийн хадны зураг дээрх хүмүүн амьтдын эротик дүрслэлийг харахад энэ нутаг эртний хүмүүн амьтдын өсөн үржихүйн халуун цэг, голомт болж байсан нь тодорхой. Бичигтийн хаданд хүмүүн, адгуусан амьтдаас гадна хорхой шавж болон лусын амьтан болох могойн ороог хүртэл зурж үлдээсэн нь гайхалтай.

	Монголын археологийн дурсгалд тэмдэглэн үлдсэн секс зургууд зохиомж дүрслэлийн хувьд сэтгэлийн хөдөлгөөн, хүний зовлон жаргал, атаа жөтөөг хүртэл нарийн дүрслэн үзүүлснээр нэлээд сонирхолтой юм.

	Энэ үеэс эхлэн өвөг монголчуудын ертөнцийг үзэх үзэл, түүний дотор хайр сэтгэл, үр хүүхэд, эхнэр нөхрийн харьцааг ухаарч ойлгон үзэх үзэлд чанарын өөрчлөлт гарч хадны сүг зургийн сэдэв, агуулга өргөн цар хүрээтэй, уянгын болон аж амьдралын арга ухаанд нь нөлөөлж үндсэн хэлбэршлээ олж эхэлсэн буй. Өвөр Монголын Сөнөд нутгаас шинэ чулууны үед холбогдох хоёрын зэрэг эр бэлгэ эрхтний сонгодог дүрс \эцгийн эрхт ёсны үе\ олдсон нь судлаачдын сонирхлыг татсаар байна. Хүрлийн үеийн дурсгал болох Буган чулуун хөшөөний хэлбэр, хийц далд утгаар бодвоос эр хүний чалх, эр чадлын бэлгэдэл ч байж мэдэх.

	Эртний монголын анхны хүчирхэг тулгар төрт их гүрэн болох Хүннүгийн үед “секс” сэдэв хадны сүг зургаас хальж ургийн бичиг, уран зохиол болон улс төрийн бодлогод нөлөөлөх болсон нь нэн сонирхолтой юм. Тухайлбал, Хүннү гүрний их Шаньюй буюу Хаан Модунаас Нанхиадын Хань улсын төрийн захирагч байсан Люй хатанд илгээсэн захидал бичигт “секс” сэдэв хэрхэн улс төрийн хэмжээнд хүрснийг харуулж байна.

	Түүхээс үзвэл МЭӨ 192 оны үед Хятадын Хан улсын Лю Бан (эзэн) нас нөгчихөд их хатан Люй төрийн эрх барих болжээ. Хүннү гүрний хаан Модун, Хятадын Лю Бан нар Төв Азийг эзэгнэх эрхийн төлөө арсалдан тэмцэлдэж байсан хүмүүс бөгөөд Лю Бан таалал төгсөхөд Модун Шаньюй гашуудал илэрхийлж, түүний хатан Люйд захидал бичиг илгээжээ. Уг бичигт: “Хаан тусгаарлан, өнчин ганцаар уйтгарлан суухад хоёр эзэд бээр баяр үгүй буй за. Миний буй юмаар чиний үгүйг нөхөж сэтгэл саатуулахыг хүснэ” хэмээн дурджээ.

	Энэхүү захидлыг өнгөцхөн харахад утга ил мэт боловч, бас хошин бөгөөд далд гүн утга бүхнийг түвэггүй ажиглаж болно. Юуны өмнө Модун шаньюй хятадын Хань улсыг эрх нөлөөндөө оруулах зорилготой байгаагаа “Миний буй юмаар, чиний үгүй юмыг нөхөн сэтгэл саатуулахыг хүснэ” хэмээн далд утгаар илэрхийлжээ. Энэ нь чи эм хүн, би эр хүн тул чи надад эхнэр болж, чиний Хан улс мөн нэгэн адил эр надад буюу Хүннү гүрэнд дагаар орох нь өлзийтэй гэсэн санаагаа тов тодорхой хэлжээ. Модун Шаньюй Хятадын Хан улсын хатан хаанд ихэд дээрэнгүй байдлаар хандаж, “Миний буй юмаар, чиний үгүй юмыг нөхөн” гэж хэлсэн нь улс төрийн агуулгатай “секс” захидал болсныг харуулж байна. ОХУ-ын С. Петербург хотын Эрмитажид IX-X зууны үед манай нутагт оршин тогтож байсан Уйгурын хаант улсын үеийн эротик дүрслэлтэй хэдэн шавар баримлууд байдаг.

	XIII зууны үеийн Монголын дүрслэх урлаг, уран зохиолд өвөрмөц өнгө аястай “секс” сэдэв улам баяжиж хөгжсөөр ирсэн байна. Энэ үеийн “монгол сексийн” сонгодог бүтээл нь морин дэл дээрх секс юм. Алс хол аян дайн, их нүүдэл суудлын үед морин дэл дээрх секс байсан байж болох юм. Гэхдээ гол төлөв хийсвэрлэн бодох сэтгэлгээний хэмжээнд зурсан гэх нь үнэнд илүү ойртох. Эдгээр зургуудын тухай хойно өгүүлэх болно.

	ХҮI-XX зууны эхэн үеийн монголын дүрслэх урлагт “секс” сэдэв зөвхөн монголын төдийгүй дэлхийн сонгодог уран бүтээлийн хэмжээнд хүрсэн билээ. Тэр үеийн шилдэг уран бүтээл гэвэл шарын шашны сэдэвт бурхдын зураг баримал, өндөр гэгээн Занабазарын баримлууд, ноён хутагт Данзанравжаагийн шүлэг зохиол, марзан хочит Шаравын зураг зэргийг нэрлэж болох юм.

	 

	“Учирмагц сэнгэнэсэн Уран гол шиг бие...”

	 

	“Шимт цэцэг чи минь энд бие амар суугаарай

	Шимдэг зөгий би чинь ойн цэцгийг хэсэн одно”

	 

	“Уран сайхан алтан нүдэт дуртмал загас хоёр

	Учрал цагийн тохиол бүхэнд ахин дахин учирна”

	 

	“Саран мэт мэлтэрсэн бодисад...”

	 

	гэх зэргээр ноён хутагт Данзанравжаа янаглахуй дур, дүр, сэтгэлийг эгшиглэн шүлэглэж, магтан дуулж байснаас нь үзэхүл хүмүүний орчлонгийн жаргал зовлон бүхнийг нэвтэрхийеэ ухаарч мэдэрсэн хэнтэй ч зүйрлэшгүй их хүмүүн байжээ. Тэр бээр зөвхөн шүлэг уран зохиолд төдийгүй “Монгол сексийг” цуврал зургаар илэрхийлж “далд ном” болгон үлдээсний нэлээд нь манай үед хадгалагдан иржээ.

	Монголчууд эр эмийн бэлгийн харилцаа буюу сексийг олон үгээр илэрхийлдэг. “Хурьцах”, “унтах”, “охох”, “гөрөх” гэх мэт бүдүүлэгдүү үг хэллэгийг төдийлөн хэрэглэдэггүй. Харин бие сэтгэлийн диваажин эдлэх тэр эрхэм үйлсийг “Үүлэн борооны явдал”, “Салхин сарны явдал”, “Цэнгэхүйн увдис”, “Загас наадуулах”, “хавирах”, “шүргэх” гэх мэт хүндлэн дээдэлсээр ирсэн эртний түүхэн сурвалжит, эрчимт үндэстэн бөлгөө.

	Бие биедээ ухаан жолоогүй дурласан хосуудын гал халуун хайрын дундаас хурц сэргэлэн ой ухаантай ер бусын хүүхэд төрдөг хэмээн мэргэн ард ярилцдаг ажаамуу...

	Үйлийн үр! Заяа буян тэнгэрийн таалал, бурхны хишиг хэмээн ярилцах монголчууд үр хүүхэдтэй болохыг ихэд бэлгэшээн “хүн төрвөл хүнс нэмнэ” хэмээн өгүүлдэг сэн. Өвгөдийн магнайг тэнийлгэх сайн үрс төрүүлэх нь энэ ертөнцийн хүмүүн бүхний ариун ёсон буюу. Монголчууд янаг амраг, хайр сэтгэлийн тухай дуу шүлэг, зүйр үг, оньсого, үлгэр домгоороо алдартай бөгөөд энэ талаараа дэлхийд нэлээн дээгүүр орох магадлал буй. Ялангуяа энэ сэдвээр зохиогдсон явган шог, наргиа инээдэмт явдал ард түмний дунд ам дамжигдан яригдсаар байдгаас үүдэн бодохул манай монголчууд төрөлхийн хөгжил баясгалантай, хүмүүний орчлонгийн хөг эгшиглэнг мэдрэх мэдрэмж сайт улс ажгуу.

	... Сэтгэл гэдэг чинь жолоогүй шүү... хэмээн дуулж орчлонг тойрч, оюун билгийг нээсэн дээдэс минү зэ? Монголчууд дундад зууны үеэс эртний Хятадын сонгодог эротик сэдэвт зохиолууд, XX зууны эхээр дэлхийн сонгодог зохиол “Декамерон”-ыг эх хэлээрээ уншиж асан тэр үед Бодоо сайдынхаа “Үзэмжит өгүүлэл”-ээр сэтгэлээ баясган, ухаарал бодролоо тэлж байсныг өгүүлэх юун.

ХIII ЗУУНЫ МОНГОЛЫН ЭРОТИК ЗУРГУУД

	Хүмүүн төрөлхтөн өнө эрт цагаас өөрсдийн ахуй амьдрал, оюун сэтгэлгээнээс үүдсэн өвөрмөц соёл түүхийг бүтээснээс Төв Азийн өндөрлөг нутагт орших нүүдэлчин монголчууд бусад ард түмнээс ялгаран тодорч урьд хожид үгүй Дорно, Өрнийг эзэгнэсэн их гүрнийг байгуулж ургахаас жаргах наран хүртэлх уудам их орон зайд эзэн улс болж ертөнцөд идэрхэг явсны нууц юунд байсныг газар газрын эрдэмтэн мэргэд өөрсдийн ном зохиолдоо янз бүрийн таамаг дүгнэлтийг дэвшүүлсэн байх авч тэр бүхнийг давтан нурших нь илүүц буй за!

	Эрт үеийн Хүннү дээдсээс хойш удаа дараалан ухаан, хүчээ сэлбэн чангарч төр улсаа төвхнүүлж, хүчирхэг морьт цэргээ засан нэгэн зэрэг зүг бүрд мордож дорно умрыг түлхлэн довтолж асан Төв Азийн нүүдэлчид XIII зууны эхээр Их монгол улсыг байгуулсан агаад эр зоригт, баатарлаг дайчин дээдэс маань орчлонг таньж, оюун билгийг нээсэн боловч тэдний тэр оргилон бадарсан их хүч чадал, гал цог хийморь юунд байсан нь өнөөгийн бидэнд үл ойлгогдох таавар мэт. Манай монголчууд эх газрын эрс тэс, хатуу ширүүн уур амьсгал, уул хөвч, тал хээр, говь цөлийн харилцан адилгүй байгаль орчинд дасан зохицож ирсэн идэвхтэй үйл хөдлөл бүхий бүтээлч ер бусын хатуужилт цовоо сэргэлэн, цоглог эрчимт арга билэг хосолсон ард түмэн буюу.

	ОХУ-ын Санкт-Петербург хотод буй Эрмитажийн алтан сан хөмрөгт хүмүүн төрөлхтний үе үеийнхний оюун соёлын яндашгүй ариун дурсгалууд байдаг. Гэвч тэр бүр үзэх боломжгүй далд хадгалах зүйлс их буй. Тэдгээр бүтээлийн дотор салхин сарны явдлыг (эротик) дүрсэлсэн ховор сонин зураг, баримал, шаазан эдлэлүүд их байх аж. Орос оронд өөрчлөл шинэчлэл ид өрнөж байсан 1988 оны үед Эрмитажийн санд байгаа тэдгээр дурсгалыг олон нийтийн хүртээл болгох нь зүйтэй гэсэн асуудал дэвшүүлсэн нэвтрүүлгийг Ленинградын (Санкт-Петербург) телевизээр гаргасан билээ. Хүмүүсийн санаа бодол олон талаар өөрчлөгдөж урьд өмнө хаалттай байсан сэдэв хүртэл хөндөгдөж, учир зүйг нь олох, танин мэдэхийн хүслэнд автсан их хотынхон тэр үеэс сонин хэвлэлд эртний дорно дахины эротик зургууд үзэгдэх болж, эр эмийн бэлгийн харилцааны соёл, эрүүл ахуй, анагаах ёсны гарын авлага зөвлөмжүүд хэвлэгдэж Мөн урьд өмнө хаа нэгтээ нууцаар гаргадаг байсан эротик болон порно сэдэвтэй видео кинонуудыг нийтэд үзүүлэхийг зөвшөөрснөөр байрны орц, зарим нэг албан газруудын сул өрөө тасалгааг тийм сэдэвт кино гаргах видео зал болгон тохижуулж үзэгчдийг соронзон мэт татаж эхэлсэн билээ. 1993 онд хэвлэгдсэн “Китайский эрос” хэмээх ном олны сонирхол татаж уншигчдыг эртний хятадын уламжлалт үүлэн борооны явдлын сэдэвт дүрслэх урлагийн дурсгалт зүйлс, ховор зургууд болон мөн тийм төрлийн богино хэмжээний өгүүллэгүүдтэй танилцуулсан юм. Тэрхүү номд Эрмитажийн сан хөмрөгт далд хадгалагдаж буй монголчуудын салхин сарны явдлыг тун уран дүрслэлээр бүтээсэн хосгүй сонин зургуудыг хэвлэсэн байв. Уг зургуудыг XVII зууны үед баруун монголд бүтээсэн бөгөөд мөн тэндээс цуглуулж авсан гэдэг. Тэдгээр зургийн дэвсгэр дээр XIII-XIV зууны дэлхийд хүчирхэгжин мандаж асан монголчууд морины давхиан дунд хүлгийн нуруун дээр хүмүүний цэнгэл жаргалыг шувууд жиргэн салхин сэвэлзэх, аглаг хээрийн аниргүй их орчинд үйлдэн буйг этгээд сонирхолтой байдлаар зурсан байна. Монгол зургийн уран нарийн чадварлаг зураас, усархаг шингэн будгаар урласан сайх зургууд дээр хүлэг морины омголон зан хөдөлгөөн хийгээд цэнгэл үйлдэгч хосын донж төрх, нүүр царайны хувирал, сэтгэл зүй, биеийн галбир харьцаа, хөл гарын нь эвлэг хөдөлгөөнөөс харахад үндэс язгуурын уламжлал, угсаатны зүйг гайхалтайяа мэдэх билиг төгөлдөр монгол зураачийн бүтээл болох нь илт. Морины эмээл, гөлөм, хазаар болон хүмүүсийн хувцас хэрэглэл, гөрж сүлжсэн үс гэзэг зэрэг эртний монголчуудын хэв байдал нь сэтгэлд дотно. Эдгээр зураг дотор Юань гүрний монгол хаадын эш хөргүүдээс санаа авч Чингис, Өгөдэй, Хубилай хааны дүрүүдийг дүрсэлснээс үзэхэд ертөнц дахинд эзэн сууж асан бидний дээдэс хаан эзнээсээ харц албатаа хүртэл орчлонгийн хүмүүний жаргалыг адил тэгш эдэлж явсныг нь давхар нотлох мэт. Тухайн үед монгол хаад, язгууртнууд газар газрын өнгө сайт хацар гоо охидын сэтгэлийг эзэмдэн бие сэтгэлийн жаргал эдэлж монгол эрчүүддээ тэжээж чадвал хэдэн ч эхнэр авч болно хэмээн урам хүч хайрлаж байв. МНТ-д өгүүлснээр Чингис хаан Хөрш өвгөнд гучин эхнэр авах эрх соёрхсон байдаг. Манай монголчуудын “адгийн эр арван авгай тэжээж чадна” хэмээн өгүүлдэг нь яавч оргүй үг бус.

	Юань гүрний үед бүтээгдсэн “Чингис хаан анд мордсон нь” зурагт баруун гар дээрээ цагаан шонхор шонхор анч шувуу барьж хар хээр морь хөлөглөсөн байдлаар бол энэхүү зургуудын дотор шийдэмгий нэгэн эр хэвтсэн морины нуруун дээр харилцагч эмэгтэйгээ налуулан тас тэвэрч азаргалан дайрах нь битүү утгат ёгт зүйрлэл мэт сэтгэгдэл төрүүлэх авч нүүр төрхийг нь харахул Чингис хааны дүрийг санагдуулах ажгуу. Хар эрчээрээ довтолгох хүлгийн нуруун дээр хоёр хөлөө босгож цээж толгойгоо доош хандуулан мориныхоо олом жирмээс тас зуурч этгээд хөдөлгөөн үүсгэн наадагч үйлт хоёрын байдлыг үгээр өгүүлэн дүрслэхэд бэрх бөгөөд урьд өмнө иймэрхүү зургийг эс үзсэндээ гайхах авч монгол хүмүүний урлахуйн сэтгэлгээний хийсвэрлэл, давтагдашгүй гайхамшгийг бахдан бишрэлтэйг сануулахын ялдамд манай циркийн “морьтны гайхамшиг” тоглолт эрт цагаас эхлэлтэй юм гэх бахархах сэтгэгдэл төрнө. Энэхүү зургийн дүр дүрслэл бүхэн өөр өөрийн онцлогтой авч тэр бүхнийг үгээр тайлбарлан нурших нь илүүц тул мэргэн онолт уншигчид өөр өөрсдийн оюун, сэтгэлээрээ таалан сонирхох буй за.

	Монголчуудын ертөнцийг үзэх үзэл, оршин амьдрахуйн ухаан, үржил хөгжил, удам хойчоо үлдээх өвөрмөц арга үйлдлийн нууцыг үе дамжуулан ирсэн энэхүү эр, эмийн бичигдээгүй ёсыг уламжлалт зургийн хэллэгээр сэтгэлд хоногштол уран яруу дүрсэлжээ. Нэр үл мэдэгдэх зураачийн эдгээр бүтээлүүдээс үүдэн бодохул эсрэг хүйстний хоорондын хүсэл тачаал нь ганцхан эрдэнэт хүмүүний явдал бус эх болсон зургаан зүйлийн амьтны оршин амьдрахын мөнхийн жам ёс гэдгийг эдүгээ цагийн соёлт хүмүүн бүхэн үнэн сэтгэлээрээ хандаж үйлдэхийг сануулах болсон үе нэгэнт ирсэн боловч манайханд энэ талын уламжлалт ойлголт, соёл, эрүүл ахуйн мэдлэг хомс, буруу ташаа мэдээлэл, дан ганц садар самуун явдал гэх тогтсон үзэл бодол газар авснаас нийт хүмүүсийн баяр баясгалан, таашаал сонирхол, эрч чалх хийгээд бие сэтгэлийн гал, арга эв харилцан адилгүй байгааг нуух юун. Монгол хүний удамшил зүйг судлахад нэгэн чухал зүйл нь эртний уран зохиолд “салхин сарны буюу үүлэн борооны явдал” хэмээн уран агаад ёгт зүйрлэлээр тэмдэглэж асан эр, эмийн амьдралын нэгээхэн нууцлаг үйлийг бидний дээдэс эртний уран зурагтаа энэ мэт олон сайхан дүрээр бүтээсний нэг хэсэг нь энэ буюу.

	Ер нь монголчуудын угаас сэргэлэн, цог жавхлантай байдал цэцэн цэлмэг, гоц мэдрэмтгий зөнч төрөлх чанар нь хөх тэнгэр, байгалийн унаган төрхийн нөлөөлөл хийгээд эргэх хорвоогийн хувиран өөрчлөгдөх хэмнэл мал, ан амьтадтайгаа ойр салшгүй холбоотой амьдарч аж төрөх хэв байдал, бие биеэ хайрлах гал халуун хайрын үр буй.

	Эртний монголын нэгэн шүлэгт:

	 

	Ямар эрийн дуслаас унасан эр

	Яаж ийм сайхан баатар болдог байна аа!

	Ямар азарганы дуслаас унасан унага

	Яагаад ийм хурдан хүлэг болдог байна аа...” 

	 

	хэмээн дуу алдан тэмдэглэсэн байдаг нь сонирхолтой.

	Эрт цагт Чингис хаан аян дайнд яваа цэргүүдээ эзэлсэн хот, цайзад долоогоос илүү хоног байх аваас тэр газрын эмс охидтой самууран, цааз дэг алдагдахыг сануулж ноёд, жанждадаа зарлиг буулгаж эрхшээлдээ оруулсан хот тосгоныг түргэн орхиж цааш явахыг сануулдаг байсан нь их л учиртай.

	Тухайн үед орчлонг тойрч, ялалт алдраа дуурьсгасан монгол хаад, цэрэг эрс газар газрын өнгө сайхан эмс, хацар гоо охидын гал халуун хайр, илчит биеийг эзэмдэн амсаж мэдрэн, хүлэг сайхан морьдыг нь шилэн унаж явсныг ахин давтан өгүүлэх юун. Мөн зүг бүрийн газар орны өнгө зүс царайт язгуур төгс хатад, гүнж, охидыг нь булааж эрэгчин эмэгчнээ үзэлцэхээр их цэрэг хөдөлгөж, хүссэн хэргээ төвөггүй бүтээж явсан мэдээ ч буй. Хувилай хааны зарлигаар Японы аралд цэрэглэн довтолсон дайчдаас эргэж ирэлгүй тэр газар үлдэж хоцорсон монгол цэрэг эрс нутгийн эмс охид лугаа нөхөцсөн япончуудын цусыг сэлбэж өгсөн нь баримттай юм.

	“Чингисийн чулуу” хэмээн түүхэнд алдаршсан гэрэлт хөшөө нь монгол эр хүний чадал, эрхий мэргэн цэцний алдар сууг мөнхөлсөн дурсгал боловч хэлбэр байдлыг нь харвал эр бэлэг эрхтний аварга том хөшөө ч юм шиг санагдах аж. Өмнөх үеийн буган болон хүн чулуун хөшөөнүүд мөн утга нэгэн мэт.

	Германы эрдэмтэн В. Хайсиг “Монголын түүх ба соёл” номдоо “Их монголын Юань улсын сүүлчийн их хаан Тогоонтөмөрийг Хаан балгас буюу Дайду дахь ордондоо дууч эмс, нүцгэн охидын галуун цуваа бүжгийг зохион өөрийн цэнгэл жаргалыг эрхэмлэж, төрийн хэргийг огоорсноос хаан ширээгээ алдсан хэмээн шүүмжлэн бичсэн байдаг.

	Мөн Юань гүрэн болон Хүлэгүгийн улсын хаадын ордонд загас наадуулж буй эр эмийн зураг зурах талаар мэргэшиж нэрд гарсан зураачид олон байсан гэдэг.

	Манай ард түмний дундад эрт үеийн оюун ухаан, баатарлаг түүхийн хосгүй нандин дурсгалуудын нэг болох “Монголын нууц товчоо”-нд:

	 

	“Одтой тэнгэр

	Орчиж бөлгөө

	Олон улс булха бөлгөө

	Орондоо үл орон

	Олзлолдон бөлгөө

	Хөрст этүгэн

	Хөрвөж бөлгөө

	Гүр улс булха бөлгөө

	Хөнжилдөө үл хэвтэн

	Хүрүлүлдэн бөлгөө”... 

	(Д. Цэрэнсодном. МНТ-ны орчуулга тайлбар. 1993. 238-р тал) 

	 

	хэмээн ил далд гүн утгат зүйрлэлээр бодит үнэн явдлыг өгүүлсэн шүлэглэлд буй чин зоригт дээдсийн ертөнц дахиныг тохинуулах их үйлс, дайтан тулалдаж асан үеийн тэнгэр эрхэстэйгээ хүртэл холбогдох оньсого мэт нууцын нэгээхэн үзэгдлийг энэхүү алдарт зургууд тодруулан гаргаж үлдээсэн буюу.

	Эр эм, эхнэр нөхөр хэн бүхэнд

	 

	“Биеийг нь хураахаар сэтгэлийг нь хураа

	Сэтгэлийг нь хураах аваас бие нь хааш одох буй” 

	 

	хэмээн хаан Чингис сургасныг санаж явалтай.

	 

	[image: Image]

	 

	[image: Image]

	 

	[image: Image]

	 

	[image: Image]

	 

	[image: Image]

	 

	[image: Image]

	 

	[image: Image]

	 

	[image: Image]

	 

	[image: Image]

	 

	
ҮҮЛЭН БОРООНЫ ЯВДАЛ МОНГОЛЫН БУРХАН ШАШНЫ ДҮРСЛЭХ УРЛАГТ

	Монголчууд урьдын хүчирхэг, нэгдмэл байдлаа алдаж нэгэн хааны захиргаанд ёс төдий захирагдаж харьцангуй бие биеэ даасан хэд хэдэн хүчирхэг түмэнд хуваагдаж байсан ХVI зууны хоёрдугаар хагаст цастын орон хэмээх Төвөдөд буддын шашны нөлөө бүхий урсгалууд өөр хоорондоо өрсөлдөхүй Зонхов Богдын үндэслэсэн шарын талынхан хүчин мөхсөдөж зүүн өмнөд монголчуудад хандан тус дэм хүссэн мэдээ манай түүхэнд байдаг билээ. Шарын талын төвөдүүдийн гуйлтыг ёсоор болгосон Өмнөд монголын түмэдийн Алтан хан тэргүүтэй олон ноёд, албат бүгдээр тэрхүү шашинд сүжрэн дагаж дээрхийг нь “Далай” лам хэмээн өргөмжилж өвөг дээдсийн үеэс олсон хураасан асар их алт эрдэнэс, эд хөрөнгө, тоо томшгүй адуу малаар өргөл барьж буян заяа, үр хойчоо даатгаад эсрэг талынхны нь хүчийг сулруулан шарын шашныханд тэнхрэн сэргэх бололцоог сэтгэл хүч гарган бүрдүүлж өгсөн тухай эртний түүхэн сурвалжид тэмдэглэсэн нь буй.

	Дайчин эрэмгий омголон чанараараа эртнээс алдартай монголчууд энэ үеэс дараа дараалан тэрхүү шашинд дагаж номхон хүлцэнгүйд автан аль дөмөг гэсэн ой ухаан сайтай үр хүүхэд, эрчүүдээ сүм хийдэд олон арваар нь шавилан суулгаж, идээшиж дассан уламжлалт ахуй амьдрал, эмс охидоос нь салган хүмүүний хүсэл цэнгэлээс ангид орчинд харь хэлээр бурхны ном цээжлүүлэх болсон нь угаас цөөн монголчуудын хүн амын өсөлт, нөхөн үржихүй, үндэсний сэтгэлгээ хийгээд тусгаар тогтнолд ноцтой хохирол учруулсныг санах ёстой.

	Гэсэн хэдий ч Монгол оронд дэлгэрсэн Төвөдийн шашин нь манай ард түмний ахуй амьдрал, зан үйлд гүн нэвтэрч, сүсэг бишрэлт сэтгэл, оюун ухааныг эзэмдсэнээс олон зуун сүм хийд байгуулагдаж түүнийг дагалдан дүрслэх урлаг, утга соёлын давтагдашгүй бүтээл туурвилууд бүтээгдсэн нь үе үеийнхний гоо сайхны сэтгэлгээ, ертөнцийг үзэх үзэл, ур ухааны тэнгэрлэг сайхныг илтгэн харуулдгаараа үнэ цэнтэй өв болдог. Тэрхүү алдарт бүтээлүүдийн тухай өмнөх судлаач, эрдэмтэд нэгэнт судлан уншигч, үзэгчдэд толилуулсан тул энд тэр бүхнийг эс өгүүлсүгэй.

	Тоо томшгүй олон мутар юугаа сарвалзуулан нүүр царайгаа хувиргах аймшигтайяа дүрт хийгээд сэтгэл дотор ариусган зөөлрүүлэх амгалан дөлгөөн бурхдын зэрэгцээ тэврэлдэн янаглаж, эр эмийн хурьцал үйлдэн буй этгээд сонин дүрслэл бүхий дэлгэмэл, модон барын зургууд, гууль, зэс, хүрэл, мод, шавраар үйлдсэн баримал бурхдын тухай тайлбарлан дүгнэсэн нь ховор аж.

	Энэтхэг, Төвөдийн шашны урлахуй ухааны тиг дүрслэлийн онол зарчимд тулгуурлан бүтээсэн тэдгээр бүтээлүүдийг дан ганц сүсэг бишрэл харь сэтгэлгээний үүднээс явцуу хүрээнд тайлбарлах нь зохисгүй бөгөөд тухайн үеийн монгол хүмүүний оюун ухаан, авьяас билгийн шалгуур болсны хувьд сайх бүтээлүүдийн утга агуулга, учир холбогдлыг манай ард түмний хүсэл сэтгэл, ахуй амьдралаас эрэх нь зүйтэй мэт.

	Тойроглон дүрэлзэгч галын дөл дунд бад суурин дээр янз бүрийн олон толгой (үхэр, хилэн ихт этгээд толгойнууд), аалзны хөл мэт арвалзан сарвалзах гар хуруу, жийж тавьсан хөлийн давтамж бүхий Ямандаг бурхны асар олон хувилбаруудад хоорондоо зүү орох зайгүй тэврэлдэн, сэтгэл санаа нь төвлөрч, бие сэтгэлийн гал тачаал юугаа номхотгож буй дүрүүдийн уран зураас, өнгө дүрслэл, тэдний хувилгаан биеийн хөдөлгөөн харьцаа юутай гайхамшигтай буй.

	Дамдинчойжоо, Дэмчиг, Дүйнхор, Ямандаг зэрэг бурхны нууц тарни, утга бэлгэдэлт зургуудыг харахад ер бусын их сүр хүч ямар ч хүмүүний бие сэтгэлийг эзэмдэн айдас, гайхлыг төрүүлэх шидэт увдистай аж. “Буддын бурхан дүрслэлд эр эмээрээ тэврэлдсэн бурхад нэлээд байдаг нь ямар нэг садар самуун явдлыг харуулж байгаа бус ертөнцийг бурхан үүсгэсэн гэдэг... үзэл санаатай холбоотой...

	... Буддизм эртний Энэтхэгийн хүмүүний үүслийн домог үзлийг сэргээж ертөнцийн эхлэл бол эр, эмийн нийлбэр гэж үздэг болсон... Лосолын 8-р бүлэгт дурдсанаар гурван цагийн хамаг бурхад ч умайн төвөөс гаралтай бөгөөд юм бүхний гарахын орон ямагт умайн нууц тарни бүхий орон их амгалангийн (хурьцал) билэг билгүүн гаргадаг буюу. Үүнийг шүтэхээс өөр арга байхгүй гэсэн байдаг. Энэ номын ёсоор бодит ертөнцийг хуурамч зэрэглээ гэж үзээд ухаанаа гэгээрүүлж цэвэрших явц бөгөөд эрийн идэвхийтэй, эмийн идэвхийгүй (арга билгийн) хоёр нийлбэр бүх юмны эхлэл гэж үздэг. Ийм учраас бурхан тэнгэр Ядам, Чойжин сахиусыг дагинатайгаа (Шактий) тэврэлдсэн байдлаар дүрслэх ёсон гарсан.

	Эр бурхад эмстэйгээ нийлэхийн жаргал эдэлсний хүчээр баатар хүчтэй, мэргэн ухаантай болдог гэсэн санаагаар эр, эмийн нийлж байгаа үеийг илэрхий харуулж сэтгэл санаа нь тэр мэт төвлөрснөөр бясалгаж байгаа зүйл нь сэтгэлийг гэгээрүүлж чадахын үнэнийг дүрсэлжээ... Ялангуяа гэргийгээ тэвэрсэн хилэнт ядам, догшин сахиусыг дүрслэхдээ тачаалын байдлыг сүрхий аймшигтай үйлдэж байгаа байдлаар харуулдаг. “хэмээн ардын зураач Н. Цүлтэм гуай судалгаандаа бичиж үлдээсэн байдаг.

	Энэхүү бурхдын дүр дүрслэл, үйл хөдлөлийг анхааралтай судалж үзэх аваас эр, эмийн үүтгэл хүрэлцэн тэврэлдэхүй хийгээд түүний сэдвээр зурж бүтээсэн зургууд яавч зүгээр нэг хөнгөн шохоорхол бус орчлон ертөнцийн амьтай бүхэн, амьтан хүмүүний мөнх бус болон учир шалтгааны үр гэдэг нь ойлгомжтой буюу. Чойжин ламын сүмд эр, эмийн нууц тарни номлосон зураг дүрслэл бүхий бясалгалын дуган байдаг.

	Хэдийгээр монголд шарын шашин дэлгэрсэн ч угаас баригдмал байдалд сураагүй, хөдөө хээр эрх дураараа өссөн монгол эрчүүдийн бараг ихэнх нь сүм дуганд суусан ч гэгээн өдөр судар номоо бясалган уншиж хурал номд хурах авч хүмүүн амьтны хөл тасарсан үдшийн бүрийгээр сэм явалдах авгай хүүхэн, нууц амраг дээрээ очиж эрдэнэт хүмүүний бие сэтгэлийн жаргалыг эдэлсний үрээр “эцэггүй хүүхэд”, “хоноцын хүүхэд”, “бутач” хэмээх нэр тодотголтой хүүхдүүдийг олноор төрүүлж өсгөдөг байсан нь тухайн үедээ жирийн үзэгдэл байжээ. Мөн өвөлдөө тус тусын хийддээ шавилан суусан лам нар зун болоход ураг төрөл, танил тал, шавь нарынхаараа “цагаалах”, “мацаг барих” нэрийдлээр хөдөөлж явах зуур хань ижилгүй ганц бие эрийн мөрөөсөл болсон эмс охидод “буян болж” үрийн хутаг хайрладаг байсан тухай хууч яриа их буй. Мөн гэр бүл, гэргий дагина бүхий хутагт, дээд лам, хуврагууд нутаг хошуу бүхэнд олон байсан билээ. Мөхөс миний энэ нас бие нэгэн бөлгөө. Бурхны энэхүү сэдвээр туурвисан дэлгэмэл зургуудыг зурах, баримал бүтээх талаараа халх даяар алдартай сургууль, бурхан зураачид олон байсныг өгүүлэх юун. Намайг бага байхад буурал аав Пэрэнлэйжамц маань хүмүүн амьтны нүд хариулан бурхан бүтээж, элдэв марзан зураг зурдаг байсан нь сэтгэлд тодхон.

	Манай өндөр гэгээн Занабазар ч гэсэн эр эм хосыг тэврэлдэн тачаадаж буй “Очир баригч“ хэмээх өвөрмөц сонин баримлыг урлаж гуулин цутгуураар бүтээсэн нь өнөө бидний үеийг хүртэл тахигдан шүтэгдсээр иржээ. Түүний бичсэн эхийн ачийг хариулах ёсны тухай сударт эхийн хэвлийд үр хэрхэн бүрэлдэх хийгээд хүмүүний ёс зүйн талаар орой руу ортол номлосон. Мөн ноён хутагт Равжаа бээрийн бүтээсэн эр эмийн ёсны цуврал зураг, судар байдаг нь сонирхолтой. Олха хийдийн Жидүн Шадвийдорж ламын бичсэн “Эр эм төрөлхтний энэлгээг арилгагч хэмээх оршвой” гэх зэрэг чимэглэл зурагтай судрууд байгааг дурдалтай. Чулуугаар эр бэлгийн эрхтэн бүтээх тахиж, дээдэлж асан эртний соёлт түмний нэг нь монголчууд гэдгийг энд бахархалтайгаар тэмдэглэх нь зүйтэй.

	XVI зууны сүүлчээр халхын Автай сайн хааны үндэслэн байгуулсан уран барилгын хосгүй дурсгал болох Эрдэнэ Зуу хийдийн баруун урд уулын суганд газрын хэвлий өөд сөргүүлэн тавьсан асар том эр бэлгийн дүрс (600 орчим кг) байх бөгөөд боржин чулуугаар тун чадмаг урласан байдаг. Нутгийнхны ярьснаар бол урьд хийд рүү цувах эмс охид ерийн хэм хэмжээнээс хэтэрч хөгшин залуу лам, банди нарыг “уруу татах” болсноос тэр явдлыг зогсоохын тулд энэхүү чулуун эрхтнийг бүтээж одоогийн байгаа газар залснаас тэр орчны газрыг маамуу жалга хэмээх болсон гэдэг. Мөн үр хүүхэд үгүй хүмүүс лам багшаасаа үрийн хутаг гуйж хэлж сургасан ном ёсоор нь мөнөөх жалганд үдэш болсон хойно майхан хатгаж хоноглохдоо одот тэнгэр ширтэн заяа буянаа даатган бишрэлт сэтгэлээр тусгай тарни бүхий үрэл уусны хойно хүсэн хүлээсэн үйлээ гүйцэтгэн удам залгах хүүхдээ олдог байсан гэх. Мөн ганц бие хүүхнүүд гэр майхан барьж үдэш заларч ирэх хэн нэгэн эр хүмүүн лүгээ бие сэтгэлээрээ учран золгож хүслэн болсон үр юүгээн олдог байсан гэх. Тухайн үед үр хүүхэдтэй болох, үрийн мөрөөсөл болсон улс их байсан буй. 1982 онд тэрхүү ховор дурсгалыг бидний хэдэн нөхөд үзэж, гараараа барьж тэмтэрч саваагүйтэн дээр нь мордож сууж ч байсан билээ. Чулуун эрхтний үзүүр их биеэсээ хугарч салсныг мэдэх хүмүүсээс асуухад хэдэн жилийн өмнө нэгэн мулгуу эр саальчин хүүхнүүдэд үзүүлнэ гэж трактороор чирч яваад хугалсан, түүнээс хойш учир мэдэх хүмүүсийн анхаарал санаачилгаар гадуур нь төмөр хашаа хийж хамгаалах болжээ. Одоо ЮНЕСКО-гийн хамгаалалтад буй гэх. Эрдэнэзуу хийдэд очсон мөргөлч, тойрон аяллынхан мөн гадаадын жуулчид сайх дурсгалыг үзэж, эрийн тэнгэр хийморио сэргээж адис авахаар машин тэрэг хөлөглөн очсоор ихээхэн тод зам гаргасан байхыг хэдэн жилийн өмнө дэргэдүүр нь өнгөрөхдөө харсан бөлгөө.

	Монголчуудын бүтээсэн эр бэлгийн чулуун эрхтэн ганц энэ биш ээ. Сүхбаатар аймгийн нэгэн суманд (Халзан?) мөн түүнээс дутуугүй хэмжээтэй дурсгал байсныг барилгын сууринд ивж тавьсан гэдэг. Ар халхын Утай хэмээн алдаршсан Бэрэйвэн хийдийн туурь дээр эрхтэн нь хөвчирч боссон “Дамдин Чойжоо” бурхны эвдэрсэн чулуун баримал байхыг 1996 оны зун үзвэй. Нэг гэм нь эрхтнийг нь эмтэлж авсан аж.

	Ер нь монголын бурхны урлагийн нэгэн том төрөл болсон энэ сэдэвт хамаарагдах бүтээлүүдийг олж, цаашид судлах талаар хийх ажил их байгаа ч гагцхүү сэтгэлээ өгсөн судлаач мэргэжилтэн үгүйлэгдэх ажгуу. Үзэгч судлаачдын мэлмийд өртөгдөөгүй онц сонин үйчүүр зураг, бүтээлүүд хөх өвгөд, лам хуврагуудын маань баринтагтай судар, бор авдарт хадгалагдан байгаа ч хүүхэд залууст үзүүлж болохгүй хэмээх хуучны бодол, хар сэтгэлтэй хамт чанд нууцлагдан дарагдсаар байгаа нь тодорхой буюу. Нөгөө талаар бусдад үзүүлж харуулахаас санаа зовох бүрэг ичимхий зан, хүмүүн амьтны хэл амнаас айж зовох явдал байдаг бөгөөд урлагийн бүтээл гэхээсээ бурхан хэмээн шүтэх үзэлтэй нь ч холбоотой буй.

ЭНЭТХЭГИЙН ИХ МОГОЛЫН НОМЫН ЗУРАГТ

	Дундад Ази, Афганы нутгаар сэлгэн нүүдэллэж асан монгол аймгуудын нэгэн тэргүүн Бабур 1526 онд афганы хөндийгөөс цэрэглэн мордож умард Энэтхэгийг эзлэн авч улмаар тэндээ суурьшиж Их Могол улсыг байгуулжээ. Бабур (Баавар) хааны эцгийн тал доголон Төмөр, ээж нь Чингис хааны удам байсан аж. Их Могол улс нь XVIII зууны сүүлч хүртэл оршин тогтнохдоо Энэтхэгийн ард түмний оюун ухаан, урлаг соёлын түүхэнд урьд хожид гараагүй гайхамшигт дурсгалуудыг бүтээснийг тэр бүр өгүүлэх аргагүй тул энд зөвхөн Жаахан Шагж хааны үед Агра хотод байгуулсан Таж-Махал ордныг дурдахад хангалттай. Жанма мөрний эрэг дээрх гантиг цагаан чулуугаар босгосон энэхүү гайхамшигт сүрлэг сайхан ордон нь эдүгээ могол хаан, хатан хоёрын үнэнч хайрын бэлгэдэл болон мөнхөрсөн буюу. Мөн хаадын ордонд моголын сургууль хэмээн алдаршсан номын чимэг, уран зургийн өвөрмөц арга барилыг буй болгон аж байдал, цэрэг дайны сэдэвт алдарт бүтээлүүдийг туурвин үлдээжээ. Тэдгээрийн дотор хааны ордон дахь хээнцэр тансаг амьдрал хийгээд өнөөгийн бидний ярьдгаар эротик сэдэвтэй зургууд маш олон буй. Рашид-ад-дины “Судрын чуулган”-ы сэдвээр бүтээсэн номын зургуудыг мэргэжлийн өндөр түвшинд зурсан байдаг. Мөн Их Моголын анхны хааны тухай “Бабур-наме” хэмээх алдарт зохиолын чимэглэх зургуудын ур дүрслэл юутай гайхамшиг.

	Хүмүүний газар, харь нутгийн хүмүүстэй ойртон цус холилдсон монгол хаадын цэнгэл жаргалыг харахад гоо бүсгүйчүүдтэй янаглан, хүрэн зүрхийг нь булгилуулж явсан дээдсийн үнэн дүр, эрхэмсэг оршихуйг батлах мэт. Нэгэн номын зураг дээр могол хаан бээр нэгэн зэрэг таван эмэгтэйтэй үүлэн борооны явдал үүсгэж буй сонирхолтой дүрслэл байдаг бөгөөд тэр мэт этгээд сонин ур зураглал, зохиомж бүхий номын зургууд их бий. Тэдгээр зургуудын дотор наадагч эмэгтэйчүүдийн уян зөөлөн, эвлэг уран нугаралтыг харахад гайхмаар.

	Моголын хаад, язгууртнууд унтлагынхаа өргөөний хананд эр эмийн үйл ёсон салхин сарны явдал үүсгэн буй сэдэвт ур төгс сайтай сонгодог зургуудыг өлгөдөг байсан тухай түүхийн сурвалж бичигт тэмдэглэсэн нь буй.

	Тэр үеийн нэгэн их хүмүүний эр эмийн үйлдлийн тухай бичсэн номд “сэтгэл нийлсэн хоёр эр эмийн ажил үйлдэх нь зайлбаргүй. Чингэхдээ юуны өмнө биесээ сайн таньж, харилцан хайр сэтгэлтэй болж бие биедээ дасаж ойртсон цагт л хурьцвал эрүүл саруул, жаргалтай байх болно. Махан биеэ ойртуулахын оронд миний гэсэн сэтгэлээ ойртуул гэсэн мэргэдийн сургаал бий. Чингэсэн цагт цаашдын үйлс жаргалтай бүтэмжтэй байх болно...

	Биеэр хавьтаж, эр эмийн ажил үйлдэх болсон тэр цаг мөчид хоёр биеийг түүнд бэлтгэж, хийх юм бас их бий...

	Юуны өмнө эмэгтэй хүнийг хайр сэтгэлийнхээ өлгийд бүүвэйлэн авч сэтгэл зүрхийг нь хиргүй болтол баясуулж, айх зовох юмгүй болгосон цагт л сэтгэл ханах ажилд татан оруулж болно.

	Эр эмийн ажил бол хоёр биеийн тачаал тайлах төдий ажил биш. Энэ бол нэг биеийг нөгөөд нь хайлуулан уусгах увдис гэдгийг ойлговол зохилтой...” хэмээн өгүүлсэн байх агаад тухайн үеийн хаад язгууртнууд энэхүү сургаал номлолыг мөрдлөг болгож байсан нь дамжиггүй.

	Тийм ч учраас Их Моголын хаадын ордон дахь зураачид хүний сэтгэлийн тэнгэрлэг сайхан хийгээд эмэгтэй хүний нүцгэн бие, үүлэн борооны явдлын учир зүй, үнэн мөнийг сэтгэлд хоногштол уран дүрслэл, зүйрлэлт утгаар тун үнэмшилтэй гаргасан хүмүүн төрөлхтний гоо сайхны сэтгэлгээнд давтагдашгүй сонгодог бүтээлүүдийг туурвин үлдээсэн нь эдүгээ урлагийн түүхэнд “Моголын сургууль” хэмээн нэрлэгддэг бөлгөө. Энэхүү Моголын уран зургийн арга барил нь Энэтхэгийн олон овог, үндэстний ур сэтгэлгээнд хүчтэй нөлөөлсөн бөлгөө.

	Дундад зууны монголын түүх, оюун сэтгэлгээ утга соёлын түвшнийг тодруулахад харийн газар оронд суурьшин үлдсэн монголчуудын үлдээсэн эрдэм ухааны өвийг судлан харьцуулж үзэх хэрэгтэй. Тэгсэн цагт өнөөгийн бид өнгөрсөн үеэ үнэн зөвөөр ойлгож, үнэлж цэгнэх боломжтой болно.

Ү НОЁН ХУТАГТ Д. РАВЖААГИЙН ЭРОТИК БҮТЭЭЛ

	Монгол түмний түүхэнд төрж гарсан сод их хүмүүсийн дотроос XIX зууны эхэн хагаст амьдарч, бүтээн туурвиж асан ноён худагт Д. Равжаа (1803-1856) бол агуу их соёл гэгээрүүлэгч шүлэгч, зураач, ер бусын их хүмүүн байжээ.

	 Тухайн үеийн монголын шашин хийгээд утга соёлын томоохон зүтгэлтэн, дэвшилт тэргүүний сэхээтэн, гүн ухааны сургаал номлогч мэргэн багш байсан буюу.

	Д. Равжаагийн бичсэн зохиол бүтээл зохиогдсон дороо л ард түмний дунд тархан дэлгэрч байснаас зарим нь ардын дуу болсон байдаг. Мөн монгол, төвд бичмэл ном, судрыг нь өнөө хүртэл бүрэн дүүрэн эмхэтгэн судалж амжаагүй байна. Миний хуучин номын цуглуулгад түүний зохиосон “Цаасан шувууны үлгэр”, “Саран хөхөөний намтар”, Улаан хадны хоёр хийдийн жаяг дэглэмийн тухай бичсэн сонин сайхан сургаал, уран яруу шүлэглэлт номууд буй. Хааяа тэдгээр номын хуудсыг эргүүлж тойруулан уншиж суухад хуучин цагийн үнэр ханхалж дотор сэтгэлийг ариусгадаг сан.

	Ү ноён хутагтынхаа сургаал, шүлэг, дуулал, зураг бүтээлүүдийг эргүүлж тодруулан үзэж бодол оюуныхаа хирээр эргэцүүлж явахад ХҮ зууны Итали орны дахин сэргэлтийн үеийн их хүмүүсийг санагдуулах ажгуу.

	Дорноговь аймгийн төв Сайншанд хотод буй Д. Равжаагийн гэр музейд хадгалагдаж байгаа түүний бүтээсэн “Хүмүүн заяа” судрын агуулгыг илэрхийлсэн эр эмийн явалдах ёсны сэдэвт 108 зургийг хутагт бээр өөрийн гараар зурсан гэх бөгөөд өдгөө 30-аад тоотой үлдсэн байдаг. Эрдэнэт хүмүүний төрөлх авьяас, арга билгийн нууц тарни мэдрэмжийг номлосон тэрхүү судар дотор:

	 

	“Өнөө үеийнхэнд үзүүлбээс улиг болно.

	Хожим хойч үеийнхэнд үзүүлбээс балаг болно” 

	 

	хэмээн тэмдэглэсэн байдгийг мөн бодолцох нь зүй.

	Салхин сарны явдал үүсгэн буй эрэгтэй, эмэгтэй хосын этгээд сонин донж төрх, хөдөлгөөний эвсэл бүхий эдгээр онц сонирхолтой зургуудыг харахад гэгээн хутагг маань эрдэнэт хүмүүний явдал, сэтгэл, бие махбодыг төгс судлан мэдсэн нь илт.

	Энэхүү зургуудыг ажиглах үест түүний зохиосон “Үлэмжийн чанар” хэмээх алдарт дуунд таван мэдрэхүйн шинж, түүнд хүрэлцэхүйц байдлыг:

	 

	“Үлэмжийн чанар төгөлдөр

	Өнгө тунамал толь шиг

	Үзэсгэлэнт царайг чинь

	Үзвэл лагшин төгс маань

	Үнэхээр сэтгэлийг булаанам зээ...

	 

	... Учирмагц сэтгэлд сэнгэнэсэн

	Уран гол шиг бие чинь

	Угаас хамт бүтсэн

	Улаан зандангийн үнэр шиг

	Улмаар сэтгэлийг хөдөлгөнө зээ...

	 

	Хүний энэхэн насандаа

	Хүссэн хэргээ бүтээгээд

	Хүсэлт тэнгэрийн эдлэл мэт

	Хөлгүй жаргалангийн далайд

	Хөвж хамт жаргая зээ"

	 

	гэж уран яруу зүйрлэл, хийсвэр сэтгэлгээний гайхамшгаар дүрсэлсэн нь хайр уянгын дуулал боловч билгийн үүднээс бичих, бийрийн урнаар зурах хоёрын агаар нэгэн ёсыг батлах буюу.

	Сайх зургуудыг атган чинээ хэмжээтэй цардсан цагаан даавуун дээр (улаан хүрээтэй) монгол үндэсний уламжлалт зургийн аргаар тун чадмаг, ур сайтай хичээнгүйлэн зурж, усархаг шингэн өнгөөр хөнгөхөн гүйлгэн бүтээхдээ зураг тус бүрийн дээд (заримынх нь доод хэсэгт) хэсэгт төвд номын шар үсгээр нэгэн мөр бичсэн нь үйлдэл бүхний тарни, ёсыг тодруулах “Хилэнцэт”, “Машид баясах”, “Тэнгэрийн охин” зэрэг гүн утгатай үгс буй.

	Зургийн дэвсгэр дээр улаан, ногоон шоо хэлбэртэй урт гонзгой дэртэй улаан, хөх зузаан гудас, олбог дээр үүлэн борооны цэнгэлийг үүсгэн янаглан тэврэлдэх хосын уян зөөлөн бие, үе мөчний хөдөлгөөний эвлэг, сурмаг үйлдэл бүхэн нь монгол уран нугарагчдын гайхамшигт үзүүлбэрийг давхар нотлон харуулах нь гайхмаар аа. Ноён хутагтын эдгээр бүтээлээс харахад эр эмийн энэхүү үйлдэл нь зүгээр нэг хүсэл тачаалыг тайлах төдий бус чин сүжиг бишрэлт сэтгэл бие биеийнхээ дутууг нөхөх бодисын солилцоо хийхэд эмчилгээ иллэг дарлага лугаа хамт явагдах эрдэнэт хүмүүний заавал эзэмшвэл зохих ариун ёсон ажгуу.

	Аглаг уудам амгалангийн орноо хөвсгөр зөөлөн дэвсгэр дээр өөрсдийн хүсэл, тааваараа хөлбөрч босон суун, бие сэтгэлээрээ уусан нийлэх төөрөг заяагаар учирсан эр, эм хоёрын үр удмаа үлдээхийн төлөөх хичээнгүйлэн зүтгэх буянт үйл бүтээн буй салж хагацашгүй янаг хосуудыг дүрсэлсэн зургуудыг харахул

	 

	“Учирч ханилахад

	Уйдашгүй амраг” гэх буюу

	“Үйл ерөөл барилдсан

	Үнэн амраг чамтайгаа

	Үнэмлэхүйн агаарт

	Хамт нэг болтугай

	Хоёргүй амраг чамтайгаа

	Хослон ургасан мөрөөр

	Хоосон чанарын гэрэлд

	Хамт нэг болтугай!”

	 

	хэмээсэн оюун сэтгэлгээний цаглашгүйеэ гүн утгат мөрүүд лүгээ хослон хувилгаан хутагтын удмаас төгс ухаан далайг тодруулах ажгуу. Эдгээр зургаас эх эцэг чинь чамайг зүгээр нэг зугаа гаргахын тулд хийсэн бус хичээн зүтгэж чин сүжиг бишрэлээрээ хүсэмжлэн бүтээсэн юм шүү гэдгийг сануулах мэт.

	Ноён хутагт Д. Равжаагийн өөрийн хүсэл амьдрал, мөрөөдөл хийгээд утга уянга, хайр сэтгэлийн магтуу болсон шүлэг зохиолынх нь бодит дүр зургийг илэрхийлсэн энэхүү ховор зургууд монгол түмний утга соёлын хосгүй нандин дурсгал болно.

	Гурван цаг хийгээд сансар огторгуйн уудам их орон зай, хүмүүний орчлонгийн ил далд нарийн нууц, тарни, бэлгэдэл, зөн ёрыг нэвт шингээн дуурьсгасан билиг танхай шүлэгч, зураач ноён хутагтынхаа гэгээн оюунд биширмүй. Хожмын мэргэд эдгээр бүтээлийн утга ёсыг нь улам гүнзгийрүүлэн судалж нууц увдис тарнийг нь нээх буй за.

ОЛНОО ӨРГӨГДСӨН МОНГОЛЫН ИХ ЗУРААЧ МАРЗАН ШАРАВЫН БҮТЭЭЛЭЭС

	Манай ард түмнийг наргиа, шог хошин явдал, инээд баясалд дуртай цайлган цагаан сэтгэлтэй өвөрмөц сэтгэлгээтэй сонирхолтой улс хэмээн харийн хүмүүс тэмдэглэн үлдээсэн байдаг. Бие биеэ хөнгөн егөөдлөөр цаашлуулах, дамшиглан явуулах талаараа нэртэй нутаг хошууныхан хийгээд мөн салхин сарны явдлаараа зард гарсан сайн эрс ч олон байсан гэх бөгөөд энэ нь ардын үйчүүр, үндэсний зургуудад тодорхой тусгагдсан байх ажгуу. Нэлээн хэдэн жилийн өмнө Баянхонгор аймгийн Бөмбөгөр сумын нэгэн хүмүүнд 100 гаруй үйчүүр зураг байсан гэх ба тэдгээр дотор ардын хөнгөн наргиа, алиа хошин, янаг амраг, шалиг байдлыг харуулсан зураг их бий гэдэг. Мөн мөхөс миний хувийн цуглуулгад хуучин цагийн тэр мэт бар, бэхэн зургууд чамлалтгүй буй.

	Олноо өргөгдсөн монгол улсын үед их зураач Марзан Шаравын зурсан гэгддэг “Монголын нэг өдөр” хэмээх алдарт зураг дээр ХIХ-ХХ зууны зааг үеийн манай ард түмний амьдралын бүхий л үзэгдлийг нэгэн дор нэгтгэн илэн далангүй, амьд үнэмшилтэйгээр бүтээсэн нь зургаар өгүүлсэн нэвтэрхий толь мэт сэтгэгдэл төрүүлдэг. Энэхүү алдарт зураг нь “Нэг өдөр” хэмээх нэртэй боловч монгол хүмүүний эхээс төрөхөөс ертөнцийн мөнх бусыг үзүүлэх хүртэлх амьдралыг нүүдэл суудал, мал ахуй болон эргэх дөрвөн улирлын байдалтай хослуулан өвөрмөц сониноор дүрсэлснээрээ давтагдашгүй бөлгөө.

	Хүмүүсийн өөр хоорондын харьцаа, тоглоом наадам, мөн салхин сарны явдал үүсгэн буй зэрэг этгээд сонин мөртөө инээд хөгжилтэй зүйлс энэ зураг дээр их буй. Хонины хаа тогоонд хийж буй мунгинуу эрийн өмд шувтран унахад дэргэдэх эмэгтэйгээ тэр зүг харуулан зааж байгаа шооч эр, дэлгэж тавьсан эсгий доогуур олны нүднээс далд “амжуулж” буй эр эм, зэлэн дээр ааш муутай хөгшин гүүнд өшиглүүлээд байдгаа дэлгэн гэдрэг унах эр, хоорондоо зодолдон уралцаж шившгээ дэлгэх хоёр эмэгтэйн хөдөлгөөн, донж төрх сэтгэл зүйн байдлыг харахад эгдүүтэй.

	Зургийн зүүн доод буланд баахан тэмээ худгаас ус ууж, зарим нь тэр зүг ирж яваа нь харагдана. Худгийн ам харлан (тамын хаалга)нэг л ёозгүй агаад ойролцоохон хомтой тэмээний хажууд улаан дээлтэй эмэгтэй, хөх дээлт эр хоёр амьтан хүмүүний нүднээс далд үүлэн борооны явдал үүсгэнэ. Баруун хөлийнхөө гутлыг хойш тийрч хаяад зүүн хөлдөө өмд юүгээн чирэн юу юугүй дэргэдэх эмэгтэйгээ гэдрэг харуулан дарж авах тэвчээргүй эрийн дүр тун үнэмшилтэй. Тэгтэл хүний нүднээс далд учрал үйлдэн буй сайх хоёрын баруун талын гүвээ уруудан нэгэн аварга могой тэдний зүг хамаг биеэ эрчлэн алгуур дөхөж яваа нь ямар нэгэн мууг ёрлох мэт.

	Монголчууд хүмүүн байгалийн хүйн холбоо, шүтэлцээ, оршин амьдрахуйн учир зүйг нэвтэрхийеэ ухаарч амьдрал ахуйдаа гайхалтай сайхан ашиглаж ирсэн баялаг уламжлалтай. Мөнөөх үйл явдал өрнөн буй худгаас цааш алсад харагдах тэмээчин айлын бага гэрт нэгэн эмэгтэй арган дээр төрж эмгэд хөгшдийг тэвдүүлэх үест лам багшаа залж авчрахаар цагаан мориндоо ташуур өгөн хуй адил довтолгох хөвүүний зураглал бүхэн өөр хоорондоо холбогдох буюу.

	Тэрхүү айлын гадаах тэмээний захад улаан ингэнд сууж буй хар буурын ихэмсэг, дээрэнгүй авир донж байдал эцэг малын шинжийг тодорхойлох мэт. Энэхүү алдарт зурган дээр энэ мэт шог аястай, хүмүүн амьтны үржил өсөлтийн тухай амьдралын үнэнийг харуулсан сонирхолтой үйл явдлууд маш их бий.

	Мөн “Үрс гаргалт” буюу “Айргийн баяр” зурагт ч ийм дүрслэл олон бий. Уг зурагт зэлэн дээр гүүний шээс үнэрлэн сэрэл юүгээн хөдөлгөж сэлдийгээ гарган гүүгээ хураан гишгэх азарга, ямаан дээр харайлах ухнын дүр зураг нь малчин хүний нүдний өмнө өдөр тутам ил байдаг түгээмэл үзэгдлүүдийн дүр зураг болно.

	“Ногоон ордон” хэмээх зураг дээр “шалиг” гэмээр дүрслэлийг өвөрмөц байдлаар шийдсэн нь зураачийн амьдралын асар их мэдлэгийг илтгэх аж. Богд хааны өвлийн ордны эргэн тойрон дахь амьдралын дүр байдлыг хийсвэр хэтрүүлэгт нэмэр хачиртай зурсан байдаг. Бас нэг сонирхолтой зүйл нь Богдын торгон цэргүүд ордноос нэлээн зайтай зүүн урд хэсэгт майхан хатган буусан нэгэн бие хүч сайтай эмэгтэй дээр хэсэг цэрэг “орж” байгаа зураглал буй. Энэ нь өнөөгийн залуусын ярьдаг “групп секс” тэр үед мөн байсныг батлах аж. Энэ зураг одоо Богд хааны музейд хадгалагдаж байна.

	Манай ард түмэн янаг амраг, хайр сэтгэлийг ардын дуу, үлгэр домог, зүйр цэцэн үгсээрээ магтан дуулж ирсэн эртний соёлт үндэстэн тул тэр бүхнийг энд багтаах аргагүй. Монголчууд үр хүүхдээ хар багаас нь эрхийг сурахаар бэрхийг сур, эх захаа алдалгүй эгнэгт журамтай бай, эрхэм баян эрдэм хэмээн сургаж, захиж, хүмүүжүүлж ирснийг бид гэгээн өдөр цээжиндээ, харанхуй шөнө зүүдэндээ бодож санаж явалтай.

	“Далай хэдий давстай ч давсаар үл ханана.

	Дагина хэдий үзэсгэлэнтэй ч эрээр үл ханана”

	“Аавдаа авгай авахыг заана гэх буюу эцэгтээ хүүхэд хийхийг заана”

	“Муу эрд халдага дараа, дуугүй хүний доодох нойтон” гэх мэт утга гүн зүйр үгсийг өгүүлж барахгүй тул үүгээр орхиё.

	“Монголын үрс маш олон болтугай” хэмээн сод их шүлэгч Д. Нацагдорж (1906-1937) зохиол бүтээлдээ тэмдэглэсэн нь зүгээр нэг өгүүлсэн бус улс үндэстнийхээ ирээдүй хойчийг бодож зөгнөж хэлсэн буй за. Ерөөлөөр болтугай.

ЛОДОЙ ЛАМЫН ЗУРСАН ЗУРГААС

	(1930 оны үед Өвөр Монголд ажиллаж байсан Дани улсын худалдаачид энэхүү ламаар уг бүтээлийг захиалж зуруулсан гэдэг. Одоо Данийн Копенгаген хотноо буй)

